
Durangoko Azokak bere ohiko formatua 
berreskuratuko du aurten, pandemiak 
azken bi urteetan eragindako egoera be-
reziaren ostean: 2020an, Durangoko eta 
udalerri mugakideetako bisitariek bai-
no ezin izan zuten parte hartu, eta iaz, 
txanda erreserbatu behar izan zen Lan-
dakon sartzeko. 

«eztanDA!» lelopean, abenduaren 7tik 
11ra egingo da aurten Durangoko Azoka, 
ohiko gisan, Gerediaga Elkarteak azaldu 
duenez: «sorkuntzaren eta jaiaren eztan-
da izango da; Durango osotik eta Euskal 
Herri osorako zabalduko den eztanda. 
Bost egunez iraungo duen eztanda», azal-
du du Nerea Mujika elkarteko presiden-
teak. 

Ikasle Goizak irekiko du Azoka, aben-
duaren 7an, eta ikasleek eskura izango 

dituzte komikiak sortzeko tailerrak, an-
tzerki sorkuntza, collage tailerra... Lan-
dakoko aurrez aurreko erakusmahaiez 
gain, aurten ere, erosketak etxetik egi-
teko aukera egongo da, online denda 
martxan egongo baita Durangoko Azoka-
ren webgunean, abenduaren 7tik 10era.

Durangoko Azokak 
abenduaren 7tik 11ra 
irekiko ditu ateak

PALOMA RODRIGUEZ MIÑAMBRES 

Greziako eta Erromako literatura klasikoaz 
pentsatzen hasten garenean, ohiko izenak 
bururatzen zaizkigu: Safo kenduta (baina 
antologia honetan bildua), gizonezkoak 
denak. Emakumezkoek idatzitako litera-
tura –espezifikoki, olerkigintza–, ostera, 
denboraren lainoek estalia geratu 
da, arlo akademikoan ikertzaileek 
miatu dituzten eskuizkribuetako 
testigantza bakan batzuk izan ezik. 

Hutsune hori betetzera dator li-
buru hau, euskaraz gainera. Mai-
te Lopez las Heras filologia klasi-
koan aditua da eta Safori buruzko 
liburu bat argitaratua du, hortaz, 
bere ezagupen eta esperientziaz 
baliatuz, poetandre horien obrak 
berreskuratzeko asmoa ematen 
du aditzera ale honekin. Garai 
haietako testuingurua hobeto uler-
taraztearren, hitzaurre eta azal-
pen laburra paratu ditu bilduman 
egile bakoitzaren olerkiak aurkez-

tu aurretik. Guztira, 24 emakume, lau ata-
letan bereizita: garai arkaikoa, klasikoa, 
helenistikoa eta erromatarra.  

Antzinaroko literatura klasikoaren mol-
deak jarraitu zituzten eta, hala, elegiak, 
esker ematekoak, dolukoak edo epigrama 
satirikoak daude liburuan. Halaber, gogo-
ratu beharra dago aztarnen eskasiagatik 
ez direla idazlan luzeak. Gai nagusia mai-
tasuna da, kasurik egiten ez duen maita-
learekiko kexua, sexu grina edo tonu ero-
tikoa kausitu ahal ditugularik. Ausardia 
eta originaltasuna igartzen dira poeme-

tan. Izan ere, emakume sortzai-
leak, kulturadunak izan ziren, or-
duko gizarteak esleitu zien rol pa-
siboarekin konformatu ez zire-
nak, eta haien obraren balioaz ja-
kitun zeuden. Ez da harritzekoa, 
beraz, idazle garaikideen gorai-
pamenak jaso izana, hala nola, 
Martzialenak edo Ausoniorenak. 

Kontua da zergatik isilarazi zi-
tuzten edo zergatik pairatu zuten, 
Lopez las Herasek aipatzen duen 
bezala, ‘damnatio memoriae’. Ho-
rregatik, estimagarria zaigu ahaz-
tuak izan diren poetandre greziar 
eta latindarren ahotsak ezaguta-
razteko ahalegina.

B arne-krisi latz baten os-
tean, Tolstoik bere 
idazle zereginak utzi, 

eta nekazariekin eta jende apa-
lagoarekin nahastu zen. Ez 
zuen erabat utzi literatura, bai-
na sufrimendua salatzen zute-
nen ahots eta bozgorailu bihur-
tu zen batez ere. Bazterrekoen 
ahots. Biolentzia ezaren alda-
rrikatzaile sutsu, polemika 
biziak izan zituen orduko Eliza-
ko agintariekin, goi-klaseen in-
teresetara erabat makurtuta 
zeudela salatzen baitzuen. 
Nahi gabe ere, ezinezkoa da ez 
ikustea orduko Errusiaren eta 
gaurkoaren artean dauden zen-
bait antzekotasun. Shakespea-
re gehiegi atsegin ez bazuen 
ere, badu Tolstoik zerbait Lear-
etik, erotzat jotzen zuten erre-
ge abandonatu hartatik. Bar-

doaren arabera, Endrike V.a 
soldaduekin nahastu zen Azin-
courteko batailaren aurretik, 
mozorrotuta, jakiteko solda-
duek zer iritzi zuten erregea-
ren erabakien gainean. Erregea 
zela esan izan balie, isilik gera-
tuko ziren, baina mozorroaz 
baliatuta, bere soldaduen be-
netako iritzia jakin zezakeen 
lehen eskutik. Haietako bat 
gehiago bihurtu zen. Antzeko 
zerbait egiten zuen ‘Mila gau 
eta bat gehiago’ko istorioetan 
Harun Al-Raxid kalifak, gehie-
netan merkatariz jantzita eta 
Djafar bisirraren konpainian. 
Bere marfileko dorretik atera, 
eta Bagdadeko kaleetan barre-
na ibiltzen zen gauez, bere 
agindupekoen benetako bizitza 
ezagutu nahian. Esan daiteke, 
jende arruntarekin harreman 

zuzena bilatzeko praktika be-
rezi horri esker, kalifa jakintsu 
bihurtu zela, hiri bat eta jada 
ezezagunak ez zitzaizkion biz-
tanle multzo bat gobernatzeko 
behar den jakinduria berega-
natu zuela. Nekez imajina de-
zakegu errege-erreginarik gaur 
egun horrelakorik egiten. Tra-
dizio literarioak gogorarazten 
digu, gainera, erregea eskale 
bihur daitekeela, eta alderan-
tziz, Mark Twainek iradoki zi-
gun bezala. Txanponak bi aur-
pegi izan baititzake. 

Bazterreko horiez arduratu 
da, hain zuzen ere, Juan Diego 
Botto bere azken pelikulan, ‘En 
los márgenes’ izenburukoan. 
Etxegabetuez, zehatzak izateko. 
Luis Tosar antzezleak zera esa-
ten dio gazteagoa den beste 
protagonista bati une jakin ba-

Infernura jaistea 
Energia-enpresetako zuzendaritzako kideak ez dira jada ‘infernura’ jaisten

tean: «Ez baduzu ikusten, ez 
duzu ezer egiten; ikusten ba-
duzu, tartean sartuta zaude 
jada. Arazoa da eroarena egiten 
duzunean, alegia mundu guz-
tiak egiten duena». Learren is-
piluaren aurrean jartzen gaitu 
beste behin ere. Edo Hamlete-
nean. Izan ere, ez al zituen 
azken honek ero plantak egin 
bere aitaren heriotza men-
dekatzeko? Ez dakit «lokatzeta-
ra jaistea» hitz egokiena den 
arestian aipatu kasuetarako. 
Dantek, adibidez, infernura 
jaisteko gonbita egin zigun ora-
in dela zazpi mende baino 
gehiago, eta infernua nolakoa 
zen irudikatzen saiatu zen. 
Rimbaudek epealdi bat pasatu 
omen zuen infernuan. Infer-
nua, nolanahi ere, ez dago beti 
garrez eta su-lamez inguratua; 
infernua miseria gorria izan 
daiteke baliabiderik eta aurrera 
ateratzeko modurik ez duena-
rentzat. Ez da derrigorrezkoa 
lur azpira jaistea hura aurrez 
aurre ikusteko. Zer geratzen 
zaizu dena kentzen dizute-
nean? Primo Levik esan zue-
nez, judutarrei dena lapurtu 
zieten Auschwitzen: arropa, li-
buruak, janaria, ilerik ere ez zu-

ten… Kendu ezin zieten gauza 
bakarra buruz ikasia zekartena 
zen. Gauez Danteren bertsoak 
errezitatzen zituzten, Odisea-
ren pasarteak. Naziek ezin zie-
ten ostu askatasun eta barne-
barneko jakinduria apur hura. 
Mandelstamek gauza bera egin 
zuen gulagean. Bere zoritxarre-
rako, idatzia ez zegoen poema 
bategatik kondenatu zuten. 

Esan gabe doa literatura oso 
tresna garrantzitsua dela mun-
dua ulertzeko eta bakardadea 
eramateko. Errege-erreginak, 
agintariak eta energia-enprese-
tako zuzendaritzako kideak ez 
dira jada «infernura» jaisten, ez 
dute hemen behean zer dagoen 
ere begiratzen. Ez zaie axola. 
Nuccio Ordine idazlearen ustez, 
neoliberalismoa, indibidualis-
moa, kanpotarrarekiko beldu-
rra eta arrazakeria nagusi diren 
garai hauetan, ezinbestekoa da 
literatura. Gauzak ezin dira 
onura materialaren arabera 
neurtu. Ezta askatasuna ere. 
Tolstoik galdera esanguratsu 
bat egiten zion bere buruari: 
erotuta nago, besteek ikusten 
ez dutena ikusteko, edo ikusten 
ari naizen guztiaren arduradu-
nak daude erotuta?

POETANDREAK 
LITERATURA 

GREKO-
LATINDARREAN 
MAITE LOPEZ DE 

LAS HERAS 
Balea Zuria. 190 

orr. 17 euro

Emakume poeta 
ahaztuak

2021eko azokaren irudia.

SALDUENAK

1 Miñan 
Amets Arzallus/Ibrahima Balde. Susa 
2 Black is beltza II: Ainhoa 
Fermin Muguruza. Elkar  

3 Azken etxea   
Arantxa Urretabizkaia. Pamiela  
4 M. Ama Eme Ume 
Estitxu Fernandez/Erika Lagoma. Elkar

FIKZIOA EZ FIKZIOA
1 Mandamentu hipermodernoak 
Iñigo Martinez. Elkar 
2 Kurdistan argi bat ekialde hurbilean 
Urtzi Urrutikoetxea. Elkar 

3 Nikole biotzekua 
Edorta Jimenez. Elkar 
4 Gaueko eztabaidak 
Agustin Arrieta. Erein

BEGIAK ZORROZTEN

